
Хунерлиле Маданият

Къол хунерлери бла 
айырмалы болгъан адам-
ларыбызны арасында 
кеслерини билгенлерин 
бирсилеге да тюшюндю-
рюп, аладан ыразылыкъ 
табып ишлегенлерибиз аз 
тюйюлдюле. Аллайладан 
бири уа Хочуланы  Захи-
дады. 

 Т.К. Мальбахов атлы къы-
рал миллет китапханада 
жангы башламчылыкъла 
терк-терк бола турадыла. Бу 
кюнледе «Окъугъан август» 
деген аты бла акция къурал-
гъанды. 

2 бет

2011 жылда Владикавказда Север 
Осетия-Аланияны Билим бериуде иш-
легенлерини усталыкъларын ёсдюрген 
институтуну башламчылыгъы бла ана 
тиллени окъутхан жаш устазланы «Мир 
моих увлечений» деген регионла аралы 
чыгъармачылыкъ  конкурс-фестиваль-
лары ачылгъан эди. Анга бизни респу-
бликадан да жаш устазла къатышып, 
лауреатла, призёрла да болгъандыла

Учунуулукъ

3 бет 4 бет

Китапланы 
бирикдирген 
кючлери

 Тюбешиуле

Аны къол ызын кёпле 
таныйдыла эмда жаратадыла

ТАПЛАНДЫРЫУ

КъМР-ни Башчысы

КъМР-ни Башчысы Казбек 
Коков республиканы уллу 
социал, инфраструктура эм 
жол объектлерини къурулуш-
ларыны эм ремонт ишлери-
ни барыуларына къарагъан-
ды. Аладан бири Нальчикни 
биринчи поликлиникасыны 
жангы мекямыды. Регионну 
оноучусу ол республиканы сау-
лукъ сакълау системасына бек 
магъаналы объект болгъанын 
белгилегенди. Ол Россейни 
Правительствосуну эм Саулукъ 
сакълау министерствосуну 
себепликлерине да тийишли 
болгъанды.

Суткагъа медицина уч-
режденияда медицина бо-
лушлукъну 500 адамгъа 
тапдыраллыкъдыла. Бу-
сагъатда поликлиникада 
Нальчикни 80 минг адамы 
эсепленеди. Алгъыннгы 

мекям поликлиникагъа 60-
чы жылланы аллында бе-
рилген эди, ол медицина 
махкемени излемлерине 
деп келишдирилгенди. За-
ман бара баргъанды, анда 

эсепленнгенлени саны кё-
бейгенди эмда майданланы 
къытлыгъы сезилип баш-
ланнганды.

«Жангы мекям поликли-
никаны излемлерине кёре 

проект бла ишленеди, ол 
а аурууланы болдурмазгъа 
эм багъаргъа да себеплик 
этерикди», – деп белгиле-
генди Казбек Коков. Аны 
мурдорунда эндоскопияны, 

амбулатор реабилитацияны, 
функционал диагностика-
ны бёлюмлери, амбулатор 
онкология болушлукъ ара, 
шёндюгюлю лаборатория 
къураллыкъдыла. Жукъгъан 
аурууну ышанлары болгъан 
саусузлагъа деп энчи кирген 
жер да боллукъду.

Жангыртылгъан махкеме 
республикада поликлиника 
службаны айныууна се-
беплик этген кючлю ам-
булатор-диагностика ара 
боллукъду. Къурулушчула 
тёртюнчю этажны ишлерин 
башлагъандыла, ишле бел-
гиленнгенлерича бардыры-
ладыла, деп билдиргендиле 
республиканы Башчысы-
ны бла Правительствосуну 
пресс-службасындан.

Къабарты-Малкъар Респу-
бликаны Башчысы Казбек 
Коков КъМР-ни транспорт 
эм жол мюлк министри Ас-
лан Дышеков, Нальчикни 
жер-жерли администраци-
ясыны таматасы Таймураз 
Ахохов бла оператив кен-
геш бардыргъанды. Анда 
Аттоев атлы орамда ремонт 
бардырыуну сорууларына 
къаралгъанды, деп билдир-
генди регионну оноучусуну 
пресс-службасы. 

Шабат кюн ишлене, ремонт 
этиле тургъан уллу социал, 
инфраструктура эм жол объ-
ектлеге контроль этгенде, 
регионну оноучусу бу тийреде 
бардырылгъан жумушла бла 
энчи шагъырейленнгенди. 
Мында жашагъанла, улоула-
ны иелери ишлени теркликле-
рине эм заман болжаллары-
на кёре кеслерини мурдорлу 
эсгертиулерин билдиргенлей 
турадыла.

Республиканы таматасы 

подряд организация эм 
жууаплы ведомствола бла 
бирге къуралгъан болумну 
тинтирге, ачыкъланнган тех-
ника халлы жарсыулагъа эс 
бурургъа, жумушну терклен-
дирирге буюргъанды. Керек 
болса, къошакъ халда энчи 
техника эм специалистле 
да къошуллукъдула. Объек-
тни хайырланыугъа бергин-
чи ишлеге къаты контроль 
этилликди. 

КъМР-ни Башчысы Казбек Коков  
Къабарты-Малкъарны Правитель-
ствосуну юйюнде Шимал Кавказны 
Муслийманларыны координация ара-

сыны председатели, Къарачай-Чер-
кесни муфтийи Бердиланы Исмайыл 
эмда муслийман регионланы дин 
управленияларыны таматалары бла 

тюбешгенди. Аны юсюнден КъМР-ни 
Башчысыны бла Правительствосуну 
пресс-службасы билдиргенди. 

Ушакъны кезиуюнде Шимал Кав-
казда динлени араларында халланы 
кючлендирир эмда айнытыр мурат 
бла бирге ишлеуню, кёп миллетли 
Россейни халкъларыны араларында 
биригиулюкню, бирликни эмда шуёх-
лукъну огъурлу тёрелерин андан ары 
кючлендире эмда айныта барыуну 
жолларын сюзгендиле.

Ол кюн окъуна Казбек Коков жангы 
республикалы межгитни къурулушу 
башланнганы бла байламлы эмда 
Шимал Кавказны Муслийманларыны 
координация арасыны 25-жыллыгъы-
на атап  Бердиланы Исмайылны дин 
эмда маданият байламлыкъланы 
айнытыугъа уллу къыйын салгъаны 
эмда жарыкъландырыу ишни тири 
бардыргъаны ючюн  «Къабарты-Мал-

къар Республиканы аллында къыйыны 
ючюн» орден бла саугъалауну юсюн-
ден  указгъа къол салгъанды.

Дагъыда Къабарты-Малкъар Ре-
спубликаны Сыйлы грамоталары бла 
была саугъаланнгандыла: Ахмед 
Абдулаев – Дагъыстан Республиканы 
муфтийи, Хаджимурат Гацалов – Ши-
мал Осетия-Алания Республиканы 
Муслийманларыны дин управлениясы-
ны Советини таматасы, Солтанахмед 
Каралаев – Къалмукъ Республиканы 
Муслийманларыны дин управления-
сыны таматасы, Аскарбий Карданов 
– Адыгея Республиканы бла Краснодар 
крайны Муслийманларыны дин управ-
лениясыны таматасы, Салах Межиев 
– Чечен Республиканы Муслийманла-
рыны дин управлениясыны таматасы, 
Мухаммад Рахимов – Ставрополь 
крайны муфтийи.

КъМР-ни Башчысы Казбек 
Коков инсанланы къауу-
му бла тёрели тюбешиуюн 
бардыргъанды эмда аланы 
тилеклерине бла тарыгъыу-
ларына тынгылагъанды. Ала 
уа аскерчилеге болушлукъ 
этиу, сакъат сабийлери бол-
гъан ата-аналагъа эс тапды-
рыу, ол санда багъа тургъан 

реабилитация оборудование 
бла жалчытыу бла байламлы 
эдиле.  

Келгенлени бир кесеги 
жашау журтла-коммунал 
мюлкню, тийрелени бла 
арбазланы тапландырыу 
бла байламлы сорууланы 
кётюргендиле. 

Битеу тарыгъыула бла 

тилекле эсге алыннганды-
ла, алагъа кёре жууаплы 
ведомствола не мадарла 
этериклерине республиканы 
оноучусу кеси кёз-къулакъ 
болгъанлай турлукъду.

КъМР-ни Башчысыны 
бла Правительствосуну 

пресс-службасы. 

КъМР-ни Башчысы Казбек Коков 
Нальчикде Кемерово областьны 
губернатору Сергей Цивилёв бла 
тюбешгенди. Сыйлы къонакъ Къа-
барты-Малкъаргъа иш бла келген эди. 

Тюбешиуню кезиуюнде эки регионну 
таматалары сатыу-алыу-экономика, 
илму-техника, маданият эм кёп башха 
жаны бла да бирге ишлеуню юсюнден  
келишимге къол салгъандыла.

Казбек Коков эки регионну да ара-
ларында сатыу-алыу-экономика  бай-
ламлыкъла эрттеден келгенлерин 

эсгертгенди эмда алгъыннгы кели-
шимни заманнга кёре жангыртыргъа 
тюшгенин да айтханды. 

КъМР-ни Башчысы Сергей Евге-
ньевичге республиканы жокълагъ-
аны ючюн жюрек ыразылыгъын 
билдиргенди. «Бу тюбешиуюбюз 
Къабарты-Малкъарны бла Кузбассны 
араларында байламлыкъланы бютюн 
кючлендирирге себеплик этеригине 
ишексизме»,– дегенди. Аны юсюнден 
регионну оноучусу кесини телеграм-
каналында билдиргенди.

Къайсы тау эллерибиз-
де да  адамла эрттенликде 
малгъа къарайдыла, ий-
неклени сауадыла, кютюу 
жерлеге сюредиле. Андан 
къайтхандан сора уа бир ке-
зиуню къауум-къауум болуп  
ныгъышлада олтуруп  хапар 
айтадыла.

Кимле озгъан жылларын 
эсгередиле. Шёндю дунияда, 
къыралда бола тургъан иш-
леге да  эс бурадыла. Бараз 
кюн Огъары Малкъарда Му-
холда болдум. Асхут заманда 
къауум адам ныгъышда «За-
ман» газетибизни окъуй тура 
эдиле.

– Республикада, къыралда, 
дунияда бола тургъан ишле-
ни юслеринден телевизорда 
кёре турабыз. Ол да игиди. 
Алай биз а тау эллерибизни 
бюгюннгю турмушларыны  
юсюнден да билирге сюебиз. 
Адамла къалай жашайдыла, 
не бла кюрешедиле, къалай 
баш кечиндиредиле. Ата-ба-
баладан къалгъан адетле-

рибизни унутмай тура болур-
ламы, дагъыда алагъа кёре, 
халкъыбыз бла байламлы 
кёп соруулагъа жууап излей-
биз. Аланы уа  асламысын 
«Заманда» табабыз. Анда 
ишлегенлеге жюрек ыразы-
лыгъыбызны билдиребиз. 
Сау болсунла, - дегендиле 
ныгъышчыла.

Кертиси бла да, ёз тили-
бизде чыкъгъан жангыз га-
зетибизни бир башхаладан  
артха къалмай чыгъарыргъа 

кюрешебиз. Эл-эллеге ба-
рып, алада жашауну ачыкъ-
лайбыз. Халкъыбызны атын 
иги бла айтдыргъан таулу 
къызланы, жашланы да унут-
майбыз. Озгъан жылланы 
жигитлерин да эсгере  тура-
быз – ала ёсе келген тёлюле-
ге юлгюдюле.

Кёп къыйын салынып 
чыкъгъан газетибизни магъ-
анасын, багъасын ангылагъ-
анла сау болсунла.

  ЛЕЙЛУН улу Х.

Жазылыу-2023

ХУРМЕТЛИ ЖАМАУАТ!
Сиз 2023 жылны экинчи жарымына 

«Заман» газетге бир тюрлю сылтаула 
бла жазылалмай къалгъан эсегиз, халны 
тюзетирге онг барды. 25 августха дери 
почтагъа барып, неда Интернетде бу 
адресни https://podpiska.pochta.ru/
press ачып, ол магъаналы жумушну алай 

тамамларгъа боллукъду, сора ана тили-
бизде чыкъгъан газетни 1 сентябрьден 
алып башларыкъсыз.

Жазылыуну багъасы: 
тёрт айгъа-546 сом 6 капек
юч айгъа- 409 сом 95 капек

Энтта да 
онг барды

Бирге ишлеуню юсюнден 
келишимге къол салгъандыла

Ушакъны ёзеги – биригиулюкню, шуёхлукъну айнытыу

1. Къабарты-Малкъар Республиканы къы-
рал граждан къуллукълада кадрла резервни 
юсюнден Къабарты-Малкъар Республиканы 
Башчысыны «Къабарты-Малкъар Республи-
каны къырал граждан къуллукълада кадрла 
резервни юсюнден Болумну къабыл кёрюуню 
юсюнден»  2015 жылны 21 февралында чыгъ-
арылгъан 28-УГ номерли Указы бла къабыл кё-
рюлген Болумгъа быллай тюзетиуле кийирирге:  

а) 42-чи пунктха «и» подпунктну къошаргъа:
«и) къырал органны кадрла резервинде юч 

жылдан аслам заманны тохтаусуз туруу.»;
б) 43-чю пунктха «ж» подпунктну къошаргъа:
«ж) къырал органны кадрла резервинде юч 

жылдан аслам заманны тохтаусуз туруу.».
2. Бу Указ басмаланнган кюнден башлап он 

кюн озгъандан сора кючюне киреди.
  

Яникойдан бираз ёргерек  баргъанлай Чегем сууну 
жагъасында уллу чабакъ мюлк барды. Анда къолан 
чабакъланы жаядыла. Ала ёсюп бираз уллуракъ 
болсала, республиканы тийресинде череклеге жибе-
редиле. Алай бла чабакъчылагъа уллу саугъа этедиле.

Мюлк уллу болгъанлыкъгъа, аны андан да бек 
ёсдюрюрге  керек болуп, былтырдан бери къатында 
жангы журтла къошула турадыла. Жай да, къыш да 
ичинде чабакъ турурча темир-бетондан уллу орунла 
ишленедиле.

– Ала былтыр кюзде башланнган эдиле. Бюгюнлюк-
де ол ишлени асламысы бошалгъанды. Сентябрьни 
аягъына хайырланыргъа берликбиз. Ол заман къолан 
чабакъ жыйысын жайгъан кезиу болады, – дейди 
бизни бла ушагъында мюлкде бёлюмню таматасы 
Азрет Дугерлиев.

Ишле заманында  бошалып,  объект хайырланыр-
гъа берилир ючюн бюгюнлюкде мында кюн сайын  
тогъуз-он адам уруннганлай турады. Аланы арала-
рында бетон къуюучула, сваркачыла, монтажчыла 
бардыла. Ала эрттен бла эртте келип, кёз байланн-
гынчыннга дери кюрешедиле. Темирлени жалгъап, 
бирде уа иничке темир чыбыкъ бла байлап, каркасла 
ишлейдиле. Аланы орнатып, бетон къуядыла.

– Мында уруннганла барысы да сынаулу ишчи-
ледиле, усталадыла. Бери келгинчи  кёп къурулуш 
майданлада ишлегендиле. Этген жумушларын, бетон 
къуяргъамы тюшеди огъесе темир жалгъаргъамы, 
бир сылтау тапмазча тамамлайдыла. Алагъа  бек ыра-
зыма, – деп къошады Азрет ушагъыбызны ахырында.

Бюгюнлюкде мында ишлегенлени атларын да 

сагъынайыкъ: Жеттеланы Хусейин, Аппайланы Тахир, 

Хаджиланы Бузжигит, Маккаланы Ахмат, Чеккеланы 
Элдар эм дагъыда башхала.

ОСМАНЛАНЫ Хыйса.

 Къарау

Хар соруугъа эс бёлюннгенди

Тарыгъыулагъа бла тилеклеге тынгылагъанды, 
тийишли буйрукъла бергенди

Къабарты-Малкъар Республиканы къырал граждан 
къуллукълада кадрла резервни юсюнден Къабарты-Малкъар 

Республиканы Башчысыны 2015 жылны 21 февралында 
чыгъарылгъан 28-УГ номерли Указы бла къабыл кёрюлген 

Болумгъа тюзетиуле кийириуню юсюнден
Къабарты-Малкъар Республиканы Башчысыны

У К А З Ы

Къабарты-Малкъар Республиканы Башчысы                                            К.КОКОВ

Нальчик шахар, 2023 жылны 3 августу, №73-УГ

Эл жашау

Жангы махкеме амбулатор-
диагностика ара боллукъду

Къурулуш

Бёлюмню таматасы Азрет Дугерлиев.
Сваркачыла Аппайланы Тахир бла Жеттеланы 

Хусейин.

Итиниулюк 

Ал жанында – 
чыгъармачылыкъ излемле

Къарачай-Черкесни тау тийрелеринде 
«Махар-2023» битеуроссей жаш тёлю 
форум ётерикди. Ол 21-28 августда 
бардырыллыкъды эмда анга студент-
лени къауумларындан бла жаш тёлю 
биригиуледен 200-ден аслам адам 
къатышырыкъды. Ала Россейни тюрлю-
тюрлю жерлеринден келликдиле, деп 
билдириледи КъЧР-ни Башчысыны бла 
Правительствосуну сайтында. 

Форум юч ыз бла ишлерикди: со-
циал проектле, жаш тёлю эмда студент 
туризм, чыгъармачылыкъ эмда сейир 
башламчылыкъла. Спорт эришиуле бар-
дырыргъа да белгиленеди.

Байрамгъа къатышыргъа сюйген-
ле аны юсюнден 14 августха дери 
https://grants.myrosmol.ru/events/
b2977cc7−2411−489c-94dc-
1005e3bbc491 ссылка бла билдирирге 
боллукъдула.

Бийик тауладагъы жаш тёлю форумну 
КъЧР-ни Жаш тёлюню ишлери жаны бла 
министерствосу бла Къарачай-Черкес 
къырал университет  республиканы 
Башчысы Темрезланы Рашидни эмда 
Жаш тёлюню ишлери жаны бла фе-
дерал агентствону себепликлери бла 
бардырлыкъдыла.

 
Дюгер тилде дерсле

Владикавказда космонавтиканы 
школунда дюгер тилде окъутхан класс  
къураллыкъды. Аны  сентябрьде ачаргъа 
белгиленеди. «Алан гимназия бла кели-
шип, дерслеге жюрюрюклени жыйыш-
дырлыкъбыз эмда 5-чи классда окъутуп 
башларыкъбыз. Ишчи программа да жа-
рашдырылып бошала турады, алай бла 
сентябрьде ишни къолгъа аллыкъбыз», 
– дегенди «15-чи регион» изданиягъа 
школну башчысы Залина Чельдиева.

Ол айтханыча, ингилиз тилде дерсле 
бардырыллыкъ классла ачар умут да 
барды. Бара-баргъан заманда школ-
ну излемлерине кёре  башха классла 
ачаргъа да белгиленеди.

Къытай машинала эм аз 
къайда сатыладыла

Чечен, Ингушетия  эмда Шимал 
Осетия-Алания,  быйылны биринчи 
жарымыны эсеплерине кёре, къытай 
автомобильле бек аз сатылгъан регион-
ланы тизмесине киргендиле. Рейтингни 
НАПИ маркетинг аналитика агентство 
басмалагъанды.

Алайды да,  Чечен Республикада 
атлары айтылгъан къытай белгиле бла 
сатылгъан жангы автомобильле башха 
женгил машиналаны 10,5 процентин 
тутадыла, Шимал Осетияда – 8,4, Ингу-
шетияда уа – 7,9 процентни.

Ол тизмени бек башында уа Магадан 
областьды. Анда, тёреде болгъаныча, 
Япониядан келтирилген автомобильлеге 
сурам уллуду: быйылны алты айында 
къытай маркалы машиналадан жаланда 
2,5 проценти сатылгъанды.

Тенглешдирир ючюн: ол кезиуню 
ичинде Санкт-Петербургда, Иркутск об-
ластьда бла Москвада сатылгъан жангы 

къытай автомобильлени саны битеу са-
тылгъан женгил машиналаны ёлчемини 
64,2, 60,2 эмда  60 процентин тутады.

Аманлыкъланы саны 
азайгъанды

Шимал Кавказда террорчулукъ эмда 
экстремист аманлыкъланы саны жылны 
биринчи жарымында иги да тюшген-
ди. Аны юсюнден Ессентуклада РФ-ни 
Следствие комитетини таматасы Алек-
сандр Бастрыкин бардыргъан кенгешде 
айтылгъанды. Террорчулукъ жаны бла 
аманлыкъла юч кереге, экстремист жаны 
бла да 36 процентге азайгъандыла. 
Быйыл округда былтыр этилген аман-
лыкъладан 327-си ачыкъланнганды.

    Белгиленнгенича, быйылны биринчи 
жарымында округда 37,7 минг аман-
лыкъ эсепге алыннганды. Ол а  былтыр-
ны бу кезиуюнден эсе 2 процентге азды. 
Он жылны ичинде СКФО-да мурдар-
лыкъ ишлени ачыкълау 66 процентден 
92 процентге дери ёсгенди.

Къолларында 
жюрюген жашчыкъ

Дагъыстанда жашагъан сегизжыллыкъ 
Ратмир Гончар къолларында жюрюгени 
бла Россейде рекорд салгъанды. Жаш-
чыкъ алай бла  343 метрни ётгенди. 

Бир жылчыгъында Ратмир къолла-
рында тёммегин 10 кере кётюре да, 
тюшюре тургъанды, юч жылында уа 
— 500 кере. 2021 жылда  6-жыллыкъ 
Гончар къолларында жюрюгени бла 
рекорд тохташдыргъан эди. Ол заман-
да жашчыкъ 120 метрни ётген эди. Бу 
жолгъу рекордун а Россейни рекордла 
китабыны келечилери Махачкъалада 21 
июньда эсепге алгъандыла.  Къарыулу 
жашчыкъ Хабиб Нурмагомедовну туту-
шууларына къараргъа бек сюйгенин, 
олимпиадалы чемпион болургъа мурат 
этгенин да айтады.

Желни бойсундургъан
«Повелитель ветра» деген россейли 

фильм алдырылып бошалгъанды. Ол 
айтхылы жолоучу Фёдор Конюховну 
хауа шарда жер жюзюн тёгерек айла-
нып чыкъгъаныны юсюнден хапарлай-
ды. Кинону бир кесеги Дагъыстанда 
алыннганды.   Ол да бошдан тюйюл-
дю, фильмни алдыргъанла айтханнга 
кёре, республиканы съёмкала баргъан 
жерлери Конюхов учууун башлагъан 
австралиялы тийрелеге бек ушайдыла.  
Фильм быйыл 5 октябрьде кинотеатрла-
да кёргюзтюлюп башланырыкъды. 

2016 жылда Федор Конюхов 11 
кюннге жер жюзюн тёгерек айланып  
чыкъгъаны бла дуния рекордну тохташ-
дыргъанды. Ма ол шарт «Повелитель 
ветра» фильмни сюжетини мурдорун 
тутханды. Конюховну  сыфатын Фё-
дор Бондарчук къурагъанды, кинода 
дагъыда Анна Михалкова, Андрей 
Бурковский, Евгений Ткачук бла Даниил 
Воробьев да ойнайдыла. 

Федерал информация агентстволаны 
билдириулерине кёре ТЕКУЛАНЫ 

Хауа хазырлагъанды. 

Будайны оруп 
бошайдыла 

Бу кюнледе Бахсан районда кюз-
люк будайны оруп бошай  турадыла. 
Чууакъ кюнлени зырафына жибермез 
ючюн, энчи техника, адамла да, кече-

кюн демей, сабанлыкълада ишлей-
диле. Саулай алып айтханда, быйыл 
мирзеу тёрт минг гектар чакълы бирде 
ёсдюрюлгенди. Орта эсеп бла  бир 
гектардан 48 центнер чыгъады.  

Арендатор Салим Небежев айтханн-
га кёре,  будайны 168 гектарда оруп 
бошап, энди башха жерлеринде 200 
гектарда  алып башлагъандыла.  

– Алгъадан техникабызгъа  тынгылы 
къарагъанбыз,  отлукъ, запчасть бла 
къыстырыкъла этгенбиз эм урлукъ   
да алгъанбыз. Тирликни жыярыкъ 
жерлерибизни да тап халгъа келтир-

генбиз. Кесибизни комбайнларыбыз, 
тракторларыбыз, ауур жюк ташыгъан 
машиналарыбыз эм башха обору-
дованиябыз да жетерча барды.  Ол 
себепден ишле бир тюрлю чырмау-
суз барадыла,  жауунла да алай бек 
жунчутмайдыла,– дегенди мюлкню 
таматасы.   

Къышлыкъ будай жыйылгъандан 
сора, къурутулуп, ызы бла  айыры-
лыргъа жибериледи. Андан сора, 
кёп заманнга   тынгылы сакъланырча 
мадар этиледи.  

Саулай алып айтханда,  бюгюнлюк-
де республикада къылкъылыла 46 
минг гектарда орулгъандыла эм 160 
мингден аслам тирлик жыйылгъанды. 

Мал аш  
хазырлайдыла 

Бу кюнледе мюлклени барында да 
мал аш хазырлау къыстау барады. 
Арендаторла,  чууакъ кюнлени тас 
этерге сюймей кечеле бла ишлеген 
кезиулери болады.  

 Быйыл жайда  жауунла терк-терк 
баргъанларыны хайырындан битим-
ле да иги ёсгендиле. Ол санда  силос 
къууандырырча битгенди, биченли-
кле да былтырдан  къалындыла. 

КъМР-ни Эл мюлк министерство-

сундан билдиргенлерича,  быйыл 
мал ашлагъа 17 мингден аслам  жер 
бёлюннгенди. Ол былтырдан  кёпдю. 
Хар замандача, аны танг кесеги си-
лосха жетеди.   

Май районда уруннганла  не заман-
да да жерчиликде  къармашыулукъ-
лары бла белгилидиле. Ново-Иванов-
ское элде жашагъанланы юсюнден 
а  энчи айтырчады. Бюгюнлюкде  
мында  мюлклени  биринде  14 минг 
гектарда силос  нартюх ёсдюргенди-
ле. Андан сора да, эки минг тоннадан  
артыкъ бичен бла салам хазырлагъ-
андыла. 

Техниканы да кесибизникин хайыр-
ланадыла. Анга къараргъа тынчды, 
запчастьлары да учузуракъдыла, кес-
лери да бизни жерлеге тап келишеди-
ле. Комбайнла, женгил болгъанлары 
ючюн, жерни бек  басмайдыла эм 
жюрютюрге да тынчдыла. 

Специалистле айтханнга кёре, был-
тыр мюлкледе 1,5 минг тонна мал аш 

къоратылгъанды.  Быйыл а андан да 
кёп керек боллукъду. Ол себепден 
мал ашны къайгъысы бек сууукъ-
лагъа дери тохтарыкъ тюйюлдю. 

Алманы терк бишген 
тюрлюсюн юзедиле  

Уллу, ариу ийсли, суулу … Ол алманы 
терк бишген  «Вильямс прайд» тюрлю-
сюдю.  Бусагъатда аны Лескен районну 
Хатуей элинде терек бахчаланы бирин-
де  жыйып башлагъандыла. 

Алманы бу тюрлюсю тёзюмлюге эм 
иги тирлик  бергеннге саналады. Ол 
къайсы жерге да аламат келишеди, 
терк-терк сугъарыргъа керек болмай-
ды, хауа болумгъа чыдамлыды эм 
танг кесек жылны  тирлик бергенлей 
турады. Орта эсеп бла алып айтханда, 
бир терекден  50 килограмм чакълы  
алырчады. 

КУРДАНЛАНЫ Сулейман.

Сабийле Бир къырал экза-
менлени берген кезиуде биз да 
алагъа къайгъырабыз, бийик 
балла алгъанларыбыз болсала 
уа, аланы устазлары, ата-ана-
лары бла бирча да къууана-
быз. Сёз ючюн, химия дерсни 
алып айтханда, бу жол респу-
бликада андан ючеулен бол-
гъандыла жюз баллгъа тийиш-
ли. Аладан бири уа Нальчикни 
отуз экинчи номерли мектебин 
быйыл бошагъан Мисирланы 
Саидады.

Ол сагъынылгъан мектепни Рос-
нефть классына 2021 жылдан жюрюп 
башлагъан эди. Биринчи классдан да 
ол жаланда «бешлеге» окъугъанды. 
«Сигма» атлы Битеуроссей конферен-
циялагъа, химиядан, бирси дерследен 
да Шимал-Кавказ даражада барды-
рылгъан предмет олимпиадалагъа 
къатышып тургъанды. Мисирланы 
къызчыкълары окъууну-билимни сюй-
ген, эсли, тенглери бла терк илешип 
къалгъан сабийди.

Химиядан, бирси сынауладан да ол 
жетишимли болгъанды. Сёз ючюн, 
орус тилден – 91, биологиядан а 82 
балл алгъанды. Алай бла уа алтын 
майдалгъа тийишли болгъанын бю-
тюнда ачыкълагъанды. Нек дегенде 
«беш» белгиге тенг 70 балл болгъанын 
барыбыз да билебиз. Андан тышында 
да, анга алтын майдалы ючюн Бир 
къырал экзаменледе алгъан эсепле-
рине дагъыда он балл къошулгъанды.

Саида репетиторлагъа да жюрюген-
ди. Аланы барысына да ыразылыгъын 
билдиреди. Ала кёп затха тюшюндюр-
генлерин да чертеди.

Ол кесине усталыкъгъа саулукъ 
сакълауну сайлагъанды. Башха жерде 
да окъуугъа тыйгъычсыз киргенликге, 
юйде ата-анасы ыразы болгъанлары-
ча, Нальчикде къалып, КъМКъУ-ну 
медицина факультетини «Багъыу 
иш» бёлюмюне бюджетге киргенди. 
Алыкъа усталыкъда къайсы ызны сай-
ларыгъында толусунлай тохташмагъан 

эсе да, университетибизде тынгылы 
билим алып, андан ары да окъур, 
сынамлы, жамауатха жарагъан врач 
болур умутдады.

Быйыл республикада сынауладан 
жюз балла алгъан сабийле бла КъМР-
ни жарыкъландырыу министри Анзор 
Езаов да тюбешген эди. Ары да чакъ-
ырылгъанды Мисирланы къызчыкъ-
лары. Анзор Клишбиевич аланы ал-
гъышлагъанды эмда  андан арысында 
жетишимле тежегенди.

Биз да Саидача хунерли, окъургъа 
да итиннген сабийлерибиз бла ёхтем-
ленебиз. Жамауатыбызны тамблагъы 
кюнюн айнытырыкъла да аллайла-
рыбыздыла. Аны себепли уа ол ахшы 
билим алып, халкъ таныгъан адам, 
хунерли врач болур деп да ышанабыз.

ТРАМЛАНЫ Зухура.

КЕНГЕШ

– Налогладан 7,8 миллиард 
сом тюшгенди. Былтырны 
бу кезиую бла тенглешдир-
генде, ол 506 миллионнга 
асламды, - деп билдиргенди 
Елена Александровна.

Налогладан тышында тюш-
ген файда да 349 миллион 
сомгъа кёбейгенди. Дагъыда 
НДФ бла байламлы болум да 
иги  жанына тюрленнгенди. 
«Организация жангы излем-
леге тийишлиликде ишлерге 
юйреннгенди», – деп черт-
генди министр.

Энчи жумушлагъа бёлюнн-
ген федерал ахчаны хай-
ырланыу да тийишлисича 
бардырылады. Бюджет къо-
ранчланы юслеринден айта, 
докладчы ала белгиленнген 
ёлчемни 47 процентин тут-
ханларын туура этгенди.

– Къырал борчубуз да тюр-
ленмегенди, 7 миллиард 29 
миллион сомлай къалгъан-
ды, – дегенди министр.

Докладдан сора Мусукла-
ны Алий федерал къошакъ 
ахчаны да тийишли хайыр-
ланыргъа кереклисин эсгерт-
генди.

Ызы бла  сёз КъМР-ни 
экономиканы айнытыу ми-
нистри Рахайланы Борисге 
берилгенди. Борис Магоме-
дович бир ненча билдириу 
этгенди, ол санда КъМР-ни 
Правительствосуну бла «По-
чта Банк» АО-ну араларында 
байламлыкъ жюрютюу бла 

байламлы проект бла да 
шагъырей этгенди.

Министр  билдиргеннге 
кёре, «Почта Банк» акционер 
общество Правительствогъа 
тилек къагъыт жиберип, 
эки къауумуна да хайырлы 
боллукъ байламлыкъ жюрю-
тюрге чакъырады.

–  Бюгюнлюкде «Почта 
Банк» айный баргъан банкла-
дан бириди, инсанлагъа тап 
келген жумушла къурайды. 
Ол себепден аны бла бай-
ламлыкъ жюрютюуню магъ-
аналы атламгъа санайма. 
Проектни жашауда бардыры-

угъа къоранчла боллукъла-
рын эсде тута, республикалы 
бюджетни къурагъанда бу 
шартны унутмазгъа чакъ-
ырама. Бу башламчылыкъ 
КъМР-ни Башчысы бла да 
сюзюлюп, аны ыразылыгъы 
бла бардырыла ды,– деп 
чертгенди министр.

Правительствону Предсе-
датели Мусукланы Алий про-
ектни къабыл кёрюрге чакъ-
ыргъанды. Жыйылгъанла 
башламчылыкъгъа ыразы-
лыкъларын билдиргендиле.

Дагъыда кенгешде сёз 
2023-2024 жыллада жашау 

этерге келишмеген фатар-
лада жашагъанланы жан-
гылагъа кёчюрюуню юсюн-
ден баргъанды. КъМР-ни 
къурулуш эм жашау журт-
коммунал мюлк министри  
А лим Бербеков  билдир-
геннге кёре, бу проектге 2017 
жылда къоркъуулугъа санал-
гъан журтла киредиле. Аны 
ахча бла жалчытыу инсанла-
ны тозурагъан юйледен кё-
чюрюу фондну боюнундады.

– Проектни энди экинчи ке-
зиую башланады. Биринчиси 
2022 жыл бла чекленип жа-
былгъанды. 2023-2024 жыл-
лада бардырыллыкъ жумуш-
ла уа экинчи кезиуге санала-
дыла. Алагъа 276,8 миллион 
сом къоратыллыкъды. Андан 
84 миллионну республикалы 
бюджет бёлгенди, – деп бил-
диргенди министр.

Дагъыда Алим Хазеше-
вич кёп фатарлы юйлеге 
тынгылы ремонт этиу бла 
байламлы ишлеге контроль-
ну бардыргъан комиссияны 
къаууму да тюрленнгенин 
билдирип эм анга сайланы-
рыкъланы къабыл кёрюрле-
рин тилегенди. Жыйылгъан-
ла анга ыразылыкъларын 
билдиргендиле.

Кенгешде дагъыда башха 
министрле да сёлешип, ве-
домстволарында иш къалай 
баргъанын ачыкълагъандыла.

ТАППАСХАНЛАНЫ Аминат.

Файдалагъа къошулгъанды, 
къоранчла кёбейгендиле

Алай эсе да, ол кесини хунерин 
андан ары айнытыргъа сюйюп, 

Ставропольда закройщик-модельер-
лени школасында окъугъанды. Аны 
уа ол  къызыл дипломгъа тауусханды.

Бир ненча жылны Захида  туугъ-
ан элинде ательеде адамлагъа 
юс кийимле тикген жерде ишлеп, 
жамауатдан ыразылыкъ да тапхан-
ды.  Аны тутхан ишине уллу кёллю 
болмагъанын,  къол ызы, хунери да 
айырмалы болгъанын кёрюп, билип, 
Тырныаууздагъы Элбрус регион кол-
леджде бу усталыкъгъа юйретген 
ыз  ачылгъанында, аны ары дерсле 
берирге чакъыргъандыла.

Алайды да, аз къалып отуз жылны 
ичинде ол жаш тёлюню билген хуне-
рине тюшюндюргенлей келеди. Бери 
уа эм алгъа  окъургъа жаланда къыз-
чыкъла угъай, жаш адамла да келип 
тургъандыла. Мында окъугъанланы 
асламысы Тырныауузну ательесинде 
ишлерге барадыла. Бир-бирлери уа 
кеслери  юйде  кюрешедиле.

Локияланы Асланны уа энчи бел-
гилерчады. Ол бу колледжде 

Захида Узденовнаны къолунда билим 
алгъанындан сора цех ачханды. Анда 
уа машиналаны шинтиклерине тыш 
къапла тигедиле. Андан тышында 
да,  Аслан  диванланы,  креслоланы 
тышларын жангыртхан хунери бла 
да белгилиди. Адамла аны ишин 
жаратадыла эмда сюйюп заказ да 
бередиле.

Ол окъутхан къызла уа бешик кере-
кле, къагъанакълагъа кийимчикле, 

терезе жабыула, тёшек-жастыкъ 
тышла да тигедиле. Бу хунерге уа 
аланы устазлары кесини билимин, 
заманын да аямай тюшюндюреди. 
Алай бла уа ол ишинде да жетишим-
ли болады. 2015 жылда Хочуланы 
Захида «РФ-ни профессионал билим  
бериуюню сыйлы ишчиси» деген 
даражалы атха тийишли болгъан-
ды. Дагъыда ол бийик категориялы 
устазды.

Андан сора да, ол ишинде сабий-
лени юйрете, ала бла бирге уста-

лыкъ эришиулеге да къатышханлай 
турады. Аны къолунда билим алгъан 
Курданланы Жамиля «Жаш профес-
сионалла» Битеуроссей конкурсну 
регион урумунда  «Моданы техно-
логиялары» деген ызында экинчи, 
«Миллет кийимле» деген бёлюмюн-
де уа ючюнчю жерге чыкъгъанды. 
Гюлюйланы Диана да республикада 
бардырылгъан  кезиуюнде экинчи 
оруннга тийишли болгъанды («Мо-
даны технологиялары»).

Эсгерте кетейик, арт жыллада уста-
лыкъ хунерге юйретген колледжлени 
бошай туруп, жашла бла къызла 
диплом алыр ючюн демонстраци-
ялы сынауну берип тургъандыла. 
Башхача айтханда, экзамен ком-
пьютерни болушлугъу бла бирсиле 
да кёрюрча болгъанды. Алай эсе 
да, выпускниклеге сынауну кеслерин 
окъутхан устазлагъа берирге эркин-
лик бар эди. Быйыл а ол эркинлик 
кетерилгенди  эмда колледжлени 
бошагъанла сынауларын сагъыныл-

гъан экзаменлеге деп къуралгъан 
майданлада бергендиле.

Быллай сынауланы тинтир, алагъа 
багъа салыр ючюн а сынамлы 

экспертле керек боладыла. Хочуланы 
Захида  да быйыл аллай экзаменни 
алырча баш экспертлени тизмеси 
къошулгъанды. Быллай даражагъа 
тийишли болур ючюн а, ол кеси да 
Профессионал билим бериуню айны-
ууну институтунда (ИРПО) сынауланы 
жетишимли бергенди эмда, белгиле-
генибизча, энди къыралны  къайсы 
усталыкъ хунерге юйретген окъуу 
юйюнде да аны сабийледен экзамен 
алыр эркинлиги да барды. Ангылата 
кетейик, быллай сынауну выпускни-
кле ГИА-ны орунуна бередиле эмда 
дипломларын аны эсеплерине тий-
ишлиликде аладыла.

Захида Узденовна колледжге окъ-
ургъа, усталыкъ алыргъа жаш тёлю 
сюйюп келгенин айтады. Бери сабий-
ле тогъузунчу, онбиринчи классланы 
бошагъанларындан сора келедиле. 
Быйыл, сёз ючюн, быстыр тигерге тю-
шюндюрген бёлюмге жыйырма адам 
аллыкъдыла. Устаз а бюгюнлюкде 

жаш тёлю хунерлерине тийишлилик-
де окъургъа излегенлерин, кеслери-
не ишни да анга кёре излегенлерин 
белгилейди.

Сынамлы тиширыуну ишден бош 
заманы аз къала  эсе да, жа-

мауат, бютюнда тиширыула, анга 
быстырланы, терезе жабыуланы,  
тёшек-жастыкъ тышланы тигерге за-
казла да бередиле. Ол тикген затла 
тынгылылыкълары, ариулукълары, 
качество жаны бла да, игиликлери 
бла  энчиле боладыла. Аны къол 
ызын а энди сормай таныгъанла да 
бардыла. Алай болур ючюн а уста 
къоллу тиширыу Интернетни болуш-
лугъу бла жангы технологиялагъа, 
амаллагъа юйреннгенлей турады. 

Ол дагъыда насыплы анады. Баш 
иеси бла бирге жашлары Ренатны 
ёсдюргендиле.  Бюгюнлюкде ол 
КъМКъУ-ну информатика бёлюмюню 
экинчи курсуну студентиди.  Окъууун 
бошап, халкъына жарагъан адам 
болургъа сюеди.

МОКЪАЛАНЫ Зухура.

 Хунерлиле

Аны къол ызын кёпле 
таныйдыла эмда жаратадыла

Сынам алып, жамауатха 
болушур умутлуду

Къыстау кезиу

КъМР-ни Правительствосу байрым кюн кезиулю жыйы-
лыуун ётдюргенди. Кенгешни аны таматасы Мусукланы 
Алий бардыргъанды. Министрле ол кюн жыйырмагъа 
жууукъ сорууну сюзгендиле.  Энчи эс КъМР-ни финансла 
министри Елена Лисунну регионну бюджети 2023 жылны 
биринчи жарымына къалай толтурулгъаныны юсюнден 
билдириуюне бёлюннгенди. Ол чертгеннге кёре, тюшген 
файда 31,6 миллиард сом болгъанды эмда 54,4 процентни 
тутханды.

Къол хунерлери бла айырмалы болгъан адамларыбызны арасында 
кеслерини билгенлерин бирсилеге да тюшюндюрюп, аладан ыразылыкъ 
табып ишлегенлерибиз аз тюйюлдюле. Аллайладан бири уа Хочуланы  
Захидады. Ол Быллымда битеулю билим берген мектепни жетишимли 
бошагъандан сора, жюрегини излеми бла Нальчикде производстволу 
комбинатда быстыр тигерге юйреннгенди. Ызы бла уа хунерин Тырныау-
узда кийим тикген цехде хайырланнганды.

 Специалист юйретеди

З А М А Н
Билим  Учунуулукъ

 ОЮМЛА

Дуния жангыра, тюнене бюгюннге ушамай 
барады. Анга юлгюле кёпдюле. Адамланы 
жашау болумлары тюрленнгенча, сыфатлары 
да тюрленнгенди. Къартла – жаш, жашла да 
акъыллы болуп, адамны жыл саны алгъынн-
гы магъанасын тас эте барады. Алгъаракъда 
баргъан тойладан биринде некях этген тиширыу 
танышым болуп, аны бла сёлешеме. Ол: «Жар-
сыугъа, бусагъатдача кёп айырылыу болмагъ-
анды. Сылтаулары уа – ахча, мюлк. Андан сора 
адамгъа зат керек болмай къалгъанча. Ол 
юлгюлени кёргенденми, миллетде аслам жашла 
къатын алмайдыла, къызла эрге бармайдыла. 
Ол а жаланда эки адамны жашаууна угъай, са-
улай халкъыбызгъа хата келтиреди. Адам саны 
ёсмеген халкъны келир кюню бир аламатмы 
боллукъду?» – деген эди. 

Керти да жарсыулу иш. Бир бирни сюйюп 
барып, бирге юйюр жашау эталмауну сылтаула-
ры неде болур бюгюн? Ол соруугъа жууап бир 
къауум адамдан излегенме. Кечгинлик, атларын 
ачыкъ айталмайма.

САФИЯТ: Сюйюп баргъанма деп билмейме, алай 
жашау этер акъыл бла баргъаным а кертиди. Тукъу-
муна къарап, алай берген эдиле къол бла, адетдеча, 
жангыз жашха. Бек кюрешгенме тёзерге, Аллах 
кёреди. Баш иеме, анасына окъуна сёз жетмей эди. 
Бар оноуну жюрютген – къайын атам. Бусагъатда 
болуучусуча, баргъан-келген юч кюнню ичинде бо-
шалып, шахар фатарда жашап башлайбыз. 

Анамы: «Эртте къоп, кеч жат…» – дегени къулакъ 
зынгырдатады. Алай болмай да не амал, ишге жю-
рюйме сора. Экинчи кюн башлайды къайын атам: 
«Келинле, кеси арбазларын угъай, тийрени да сый-
паучу эдиле. Бизге бир хомуху тюшген болур ансы», 
– дейди. Къайын анам: «Къой, шахарда орамнымы 
сыйпарыкъды», – дейди. Алай бла къайын атам ман-
га арбазгъа чыкъгъан жерден башлап, сау подьездни 
сыйпатып, жуудуруп, къоншуланы да сейир этдирип 
турду. Аш этеме деп, картоф къырып башласам, 
асыры къалын артаса, тылы этсем, къаты этесе, жу-
мушакъ басаса, кечгинлик, ваннагъа кирсем, суу та-
ууш этдиресе. Юч айны къайын атам жан-жанымдан 
ашап, кетип къалгъанма. Жаш ёсдюреме. Къарап 
кёрмегендиле туудукъларын, юйден кетип, халкъны 
кюлдюргенсе бизге деп.

 
САЛИЙХАТ: Алгъан-берген деп барды бизде. Мен 

экиге айланнган къарындашымы къайынына баргъан 
эдим. Эки сабийлери болуп айырылгъандыла ала. 
Къайын къызым, несин айтаса, бир да ишчи адамды. 
Бек ариу сабийле ёсдюргенди. Андан ала зат кёрме-
генликге, аталарындан ёнгелетмегенди, сау болсун. 
Мен былайда къарындашымы терслейме – юйюм, 
сабийим дей билмегенди. Аланы таякълары манга 
да жетгенди. Къызлары тынчаймагъан къайынларым 
бла жашагъан къыйын болуп, мен да сакълаялмагъ-
анма юйюрюмю.

 
ЗУЛИЙХА: Уллу тукъумгъа баргъан эдим. Энди ол 

мени да тукъумумду, къалай болса да. Юйретир ада-
мы болмагъанды, ол сабийлей ёксюз эди атадан-ана-
дан. Анга къошулуп дагъыда юч ёксюз. Кичи къызла 
да жерлерин табып, тынчаябыз дегенлей, таматабыз 
айырылып келеди, сабийи болмай. Ол бизге берген 

кюнню айтхан къыйынды. Сабий ахчагъа окъуна оноу 
этгенди. Юйде сёз айтып къарыу жокъ. 

Сабийлени жубуларына тёзалмай: «Тый бу ит кю-
чюклеринги! Ким да табар сабий, юйрете билирге 
керекди ансы…». Терк-терк айтыучусу уа: «Келин, юй-
юнгю табарыкъса». Алай эте кетди да, чачды бизни. 
Мени уа не терслигим аны сабийи болмагъанында? 
Бюгюн жашла ёсгендиле, аскерден къайтхандыла. 
Окъуп, бирер жерде урунадыла. Атам юйретип, 
къоллары да уста. Алагъа 4-5 жыл болгъанда, мен 
ахыр кере акълагъан юйню жангыртып бергендиле 
аталарына. Ол да кесиди.

 
ЛАРИСА: «Быллай ариу юйюр кёрмегенбиз!» – деп, 

алай алгъышлай эдиле бизни. Окъуй тургъанлай 
баргъанма, ол сакъларгъа унамай. Ариу жашап тур-
гъанбыз. Атам-анам – жаш, керек кюнде болушургъа 
жетген кичи эгечлерим, къарындашым. Атам жангы 
юйде фатар алады да, аны бизге бередиле. Жаша!

 Агъач ишле бла кюреше эди баш ием. Мен а – 
сабий садда. Къоншула бла арабыз иги. Барыбыз 
да жаш адамла болуп тюшгенбиз да, бир бирге 
кирген адет болуп. Ючюнчю сабийден ауурлугъум 
болгъанын билген кюнден башлагъан эди, ол ке-
рек тюйюлдю деп. Мен да: «Аллах берген баланы 
къалай ёлтюрюрме?» – деп, унамайма. Сёлешмей 
да къыйнайды, бирде ачылады, бирде жабылады. 
Сабий туугъандан сора, аны тауушун кётюралмайма 
деп, анасына кетеди кечеле бла. Бир кюн а, сабий-
лени да садикден алып, кичи да биргеме, арбазда 
тургъанлай, бизни тюбюбюзде этажда жашагъан 
тиширыуну къучакълайды жашчыгъым чабып. Мен 
да саламлашама. 

Алайлай: «Мама, тётя Мария да мени мамамды 
да?» – дейди. Кюлеме, сабий къайгъыргъан адам-
гъа алай бошдан айта болур деп. Ол ингирде кирип 
келеди ол юйге баш ием бла. Чабып чайникни сала-
ма мен тели. Сора баш ием айтады, бар къарыуун 
жыйып, баям: «Биз бери кёчгенли да бир бирни 
сюебиз. Бир бирсиз болаллыкъ тюйюлбюз». Олтуруп 
къалгъан эдим. Артда кёргенме, кийимлерин да 
алып кетгенин бир этаж энишге. Ма алай бир юйде 
жашап тургъанбыз сау эки жылны. Артда кесим ти-
легенме Мариядан бир башха жерге кёчюгюз деп. 
Йога бла кюрешгеним болушханды ансы, тели болуп 
да къалыр эдим.

 
АРИУЖАН: Менден кёпге тамата эди баш ием. 

Кеч кёчген эдиле Азиядан. Мен да медучилищени 
бошаргъа. Къайын анам, баш ием, мен жашап ту-
рабыз шахар тийресинде элчикде. Анабыз ауушады 
да, сора шахаргъа кёчебиз, эки отоулу фатар алып, 
сабийлени анда окъутсакъ игиди деп. Юч сабий 
юйюрде. Алайлай Азиядан тамата къайыным кё-
чюп келеди да, бизде тохтайды. Бир оноу болур деп 
сакълайбыз, угъай, башха жер излер акъыл этмейди. 

Эки отоуда юч сабий, юч да тамата, бек къыйын бо-
лады. Баш ием къарындашы бла сёлешип кёреди. Ол 
а: «Анабызны юйюн сатып алгъансыз, мында мени 
да барды юлюшюм», – деп тохтайды. Айланады ол 
гитче фатарчыкъда, уллу къарынын ачып, тиширыула 
бла эрши жюрюп. Мен аллай затха юйренмегенме. 
Ата-анама къайтханма. «Эрге баргъан къыйын тюй-
юлдю, этек жыйгъан къыйынды ансы», – деучю эди 
ыннам. Кюрешдим, болалмадым.

МУСУКАЛАНЫ Сакинат жарашдыргъанды.

2011 жылда Владикавказда 
Север Осетия-Аланияны Би-
лим бериуде ишлегенлерини 
усталыкъларын ёсдюрген ин-
ститутуну башламчылыгъы 
бла ана тиллени окъутхан жаш 
устазланы «Мир моих увлече-
ний» деген регионла аралы 
чыгъармачылыкъ  конкурс-

фестивальлары ачылгъан эди. 
Анга бизни республикадан да 
жаш устазла къатышып, лау-
реатла, призёрла да болгъан-
дыла (Эндрейланы Халимат 
– Нальчикни онжетинчи школу, 
Асанланы Мариям – онбиринчи 
школ, Бёзюланы Саният – тогъ-
узунчу школ).

Барыбыз да билебиз, бу фе-
стиваль эки жылны Влади-
кавказда бардырылгъандан 
сора анга къатышханладан 
къайсы республиканы келечи-
си хорласа да, аны экинчи жол 
анда бардыра турургъа деп 
оноу болгъан эди. 2013 жылда 
Бёзюланы Саният ючюнчю 
жерге  тийишли болуп (ол жыл 
а фестиваль Чеченде барды-
рылгъанды), аны биргесине 
баргъан къабартылы къыз 
биринчи жерни алгъан эди. 
Аны себепли 2014 жылда бу 
фестиваль бизни республика-
да бардырылгъанды. Малкъар 
тилни окъутханладан а анга 
Нальчикни тогъузунчу номерли 
школуну устазы Чочайланы Ан-
жела къатышып, мастер-клас-

сын бир чурумсуз берген эди. 
Аны ючюн Сыйлы грамота бла 
да саугъаланнганды.

Айтханыбызча, бу фестиваль 
2014 жыл бизни республикада 
бардырылгъаны себепли биз 
да ары барыргъа, кёрюрге 
онг тапханбыз. Билим бериу-
де ишлегенлеге, ана тиллени 

сюйгенлеге ол керти да байрам 
болгъанына тюшюннгенбиз. 
Анда Дагъыстандан, Адыгея-
дан, Чеченден, Ингушетиядан, 
Къарачай-Черкесден, Шимал 
Осетия-Аланиядан да устазла 
къатышып, кеслерини фах-
муларын ачыкълагъан эдиле. 
Дагъыстанны Кизилюрт шаха-
рыны Расул Гамзатовну атын 
жюрютген жетинчи номерли 
школуну авар тилден устазы 
Сарат Мухумаеваны хунери уа 
бюгюн да кёплени эслеринде-
ди, сейирсиндиргенлей да ту-
рады. Гран-приге да ол бошдан 
тийишли болмагъан эди. Ол 
орус тилни да алай билип, анда 
эркин, шатык да сёлешгени уа 
бютюнда махтарча, юлгюге 
тутарча шартды.

Жыл сайын да бу фестиваль 
башланнганлы бери анга сейи-
рибиз уллуду. Анга устазлары-
быздан бу жол ким къатышады, 
кимни фахмусу хорлайды деп 
да сакълаучума. Не букъдур-
лугъу барды, айхай да, кесинги 
миллетинг, ана тилинг сагъы-
нылса, къууанаса, жюрегинг 

башха тюрлю дыгъыл этеди. 
Табийгъат барыбызны да алай 
жаратханды. Ол кесибизни кё-
тюрмеклик тюйюлдю, жаланда 
биз да бирсилеча халкъбыз, 
миллерибиз демекликди.

2015 жылда Дагъыстанда 
бардырылгъанда да бу фести-
валь, жарсыугъа, бизни ана ти-

либизден окъутханладан адам 
къатышмагъанды. Аны юсюн-
ден ол кезиуде соргъаныбыз-
да, башха-башха сылтауланы 
чыкъгъанларын айтхан эдиле. 
Алай бла бир ненча жылны бу 
эришиуге бизден устаз къатыш-
май тургъанды.

Артда уа малкъар тилден 
бла адабиятдан окъутханладан 
конкурсха 2020 жылда Наль-
чикде 34-чю прогимназияны 
садигинде башланнган клас-
слада окъутхан Ёзденланы 
Мадина Муратовна къатыш-
ханды. Конкурс пандемияны 
болумларында Владикавказда 
озуп, анга къошулгъан да тынч 
тюйюл эди.

Болсада тогъуз адамны ичин-
де бизни миллетни келечиси 
эришиуню юч бёлюмюнде да 
(мастер-класс, презентация, 
хунер) айырмалы болуп, би-
ринчи жерни алгъанды. Аны 
себеби бла уа, эришиуню артда 
тохташдырылгъан жорукъла-
рына тийишлиликде (энди ол 
кеси да «Биз башхалабыз, алай 
эсе да, тенгбиз» деген ат бла 

бардырылады), конкурс анда 
хорлам болдургъан адамны 
туугъан жеринде экинчи жылда 
бардырылады.

Алай бла бу эришиу 2021 
жылда да бизни республика-
да экинчи кере озгъанды. Бу 
жол а анга Нальчикни экинчи 
номерли лицейини устазы 
Тёппеланы Ханифа Мустафа-
евна къатышханды. Ол анда 
ючюнчю даражалы диплом 
бла саугъаланнганды. Биринчи 
жерни уа къарачайлы эгечибиз 
Ёзденланы Джамиля Ансаров-
на алгъан эди.

Аны себепли былтыр а кон-
курс Къарачай-Черкес Респу-
бликада озгъанды. Бу жол ол 
кеси да онекинчи кере къурал-
гъанды. Анга бизден Нальчикни 
отуз биринчи номерли мекте-
бинде малкъар тилден бла ада-
биятдан окъутхан Бийчеккуланы 
Кулина къатышып, анда лауреат 
болгъанды. Хорламгъа уа бу 
жол Чеченден Эдик Бангачиев 
тийишли болгъанды. Алай бла 
энди быйыл педагогланы был-
лай усталыкъ тюбешиулери бу 
республикада бардырыллыкъ-
ды деп белгиленеди.

Быллай конкурслагъа кеси 
миллетибизни келечилери 
къатышып, алада къарачай-
малкъар тил да сагъыныл-
са, эшитилсе, бирсиле бизни 
ким болгъаныбызны, белгили 
а дамларыбызны барлыкъ-
ларын да билселе, бютюнда 
бег а тилибизни бюгюнлюкде 
жаланда айныууна угъай, сакъ-
ланып къалырына юлюшлерин 
къоша, ишлерин бет жарыкълы 
бардыргъан устазларыбызны 
кёрселе, белгилегенибизча, 
кёлленебиз.

Ана тилибизден окъутхан-
лагъа не заманда да хурмети-
биз, ыразылыгъыбыз уллуду. 
Ала къаллай жууаплы ишни 
кётюргенлерин барыбыз да 
ангылайбыз. Чынтты устазла 
эндиге дери да, бюгюнлюкде 
да болгъанларына ийнанн-
ганыбызча, келир жолда Че-
ченде боллукъ тюбешиуде да 
усталыкъ хунерлери бла ала 
дагъыда айырмалы болурла 
деп ышанабыз эмда алагъа 
жангы жетишимле тежейбиз, 
ахшы хапарны да сакълайбыз.

МОКЪАЛАНЫ Зухура.

– Баям, тишлени сабий-
ликден сакъларгъа керек-
ди. Алай,  не кюрешсенг да, 
алагъа къарап, адамны тиш-
лери атасы-анасыныкъылача 
болгъан сунама. Огъесе терс-
ми  оюм  этеме?

– Кертиди, бир-бир юйюрле-
ни адамларыны тишлери  тап, 
башхаланы  уа  осалыракъ 
болгъаны  эслерчады. Алай 
игилени окъуна адам кеси бу-
заргъа боллукъду. Сёз ючюн, 
ашында татлы – кёп, вита-
минле уа аз эселе. Жемишле, 
тахта  кёгетле, сют тишлеге 
кюч-къарыу бередиле. Адам-
ны азыу эм артда чыкъгъан 
тишлери анасыны къарынында 
болгъан заманыны къыркъ бе-
шинчи кюнюнден башлап беш 
жылы толгъунчу айныйдыла. 
Ма аны ючюн бала сакълагъан 
тиширыуну ашы  витаминли  
болургъа  керекди. 

Азыу тишле сабийни алты-
айлыгъындан башлап эки жыл  
бла жарымына  дери ёседиле. 
Алай аны тишчиклери бир-эки 
айгъа кечирек чыгъып баш-
ласала да, къайгъырыргъа 
керекмейди. Алай жыл  бла эки  
айлыгъында да бир зат окъуна  
жокъ эсе уа, докторгъа  элтип 
кёргюзтюрге керекди.

– Сабий тишлерин ненча жы-
лындан  жууаргъа  керекди?

– Эки-ючжыллыкъ сабий аш 
ашагъандан сора ауузун суу 
бла тазаласын. Юч-тёрт жы-
лындан а, абаданлача, паста  
эм  щётка  бла  хайырлана 
билсин. Гитчелигинден окъуна 
тишлерине сакъ болургъа юй-
реналмагъан адам уллулугъун-
да  юйреналмайды.

Мен бакъгъанланы ичинде 
жаш адамланы айырып ай-
тырчады. Тюз тишлери ауруп  
тёзалмагъанларында келген 
болмаса, ары дери  къурт бола 
башлагъанларына къаратхан  
тёрелери хазна жокъду.

Дагъыда бир затны чертип  
айтыргъа сюеме: тишлени  
эрттен аш бла ушхууурдан сора 
тазаларгъа керекди, кече узуну  
микробладан солурча. Халкъ-

ны  кёбюсю  уа суткагъа  бир 
кере, аны да эрттен ашха дери 
жууадыла, ол а  бек терсди.

– Бизни сууубузда фтор же-
тишмейди, тишле аны ючюн 
терк бузуладыла дегенле да  
кёпдюле.

– Хау, биз ичген сууда фтор  
мардадан  азды, аны  ючюн  
тишлерибизни эмали керекли-
синден эсе жумушакъды. Бу-
сагъатда бир-бир къыраллада 
суугъа, ётмекге, тузгъа, сютге 
фтор къошадыла. Бизде уа 
фторид натрияны, витафтор-
ну, фторлакны, ремодентни 
таблеткаларын ичерге бол-
лукъду.

Фтордан сора тишлени  «са-
улукълары» кальций эм фос-
фор  бла байламлыды. Ахыр-
гъы сютде, айранда, чабакъда, 
этде, жумуртхалада, къозлада, 
хобустада  кёпдю. Конфетле, 
бал туз, ундан аш-азыкъла уа 
хата болмаса, хайыр этмей-
диле.

– Бюгюнлюкде тишлени 
багъыу-профилактика ишге 
аслам эс бурулады. Пастала 
болушамыдыла аланы сакъ-
ларгъа? Бизни аппаларыбыз-
ны-ынналарыбызны тишлери 
бизникиледен эсе игирек 
некдиле?

– Тишлени болумлары бизни 
ашагъан ашабыз, ичген суу-
убуз бла байламлыды. Сора 
дагъыда а дамны саулугъу 
оюлса, ала да бузулуп баш-
лайдыла. 

Пасталаны асламысы три-
клозан-сополимер технология 
бла чыгъарыладыла эм ала 
бюгюнлюкде бир ненча жарсы-
уну тамамлаугъа бурулупдула.

Болсада сизни тишлеригиз-
ге хар паста да болушурукъ 
тюйюлдю. Къайсы жыл санлы 
адамны  да ауузуна энчи къа-
рау изленеди, сёзсюз, пастаны 
стоматологну эсгертиулерине 
кёре алыргъа керекди.

Кариесге къажау кюрешген-
ле фтор, фосфор неда кальций 
бирге къошулуп жарашдырыл-
гъан пасталадыла. Тири  фтор 
тишлени кислоталагъа къа-

жау кюрешлерин кючлейди, 
эмальда минералланы кёбей-
теди, бактерияланы ишлерин 
къарыусузландырады, кариес 
чыкъмазча этеди.Фторлары 
болгъан пастала кариесден 
профилактикача жюрютюле-
диле, эмальны кючлейдиле, 
бюгюнлюкде  ала эм белгили 
ингредиентдиле.

Пастада фтор къаллай бир 
кёп эсе, ол кариесге къажау 
кюрешде аллай бирге къый-
матлыды. Башха затла, сёз 
ючюн, кальцийлери, фосфат-
лары неда ксилитлери болгъан 
пастала башха пасталагъа къо-
шакъ болушлукъчулагъа хай-
ырланылыргъа  боллукъдула. 

– Тютюнчюлени  тишлерин-
де ташла боладыла. Алагъа не 
зат болушурукъду?

– Калийни, натрийни, пиро-
фосфатлары, цинкни цитраты 
болгъан пастала тишни эма-
линда бояучу затла олтурмаз-
ча, таш къуралмазча этедиле. 
Андан сора да, ол мурат бла 
бактериялагъа къажау затланы 
хайырланыргъа  боллукъду,  
нек дегенде тишледе ташла, 
ашарыкъладан чыгъады, къу-
ралады.

Болсада, ол къуралгъан эсе, 
стоматологга барыргъа керек-
ди, аны ультразвук бла ариу-
латмай  жарарыкъ тюйюлдю, 
андан сора уа сыйдамларгъа 
керекди.

– Сууукъ, исси ашдан да 
чанчып башлагъан, къышны 
хауасына окъуна тёзмеген 
тишлени юслеринден не зат 
айтырыкъсыз, алагъа не зат 
жарашады? 

– Аллай тишлени  жууучу па-
сталагъа эмальны бузмазгъа 
себеплик этген затла къошула-
дыла, ала тишни  тыш къабугъу  
бузулмай турууун жалчытады-
ла, аурутмай турурча да этеди-
ле. Сёз ючюн, гидроксиапатит 
тишни эмалинда жарылгъан 
жерчиклерин толтурады. Ан-
дан сора да, пасталада строн-
цийни фториди,  стронцийни 
хлориди, фторидлени ионла-
ры, кальцийни хлоридлери 
бардыла. Бу затла барысы да 
эмальны артыкъ сезимлилигин 
кетередиле.

Къысхасы, бек сезимли тиш-
леге деп жарашдырылгъан па-
станы хайырланыргъа керекди, 

ол не къадар жумушакъ болса 
игиди. Андан сора да, пастаны 
воспалениягъа къажау багъы-
уда хайырланылгъан тюрлюсю 
болса игиди.

– Не ариу жыйрыкъ да кий, 
тишлеринг акъ тюйюл эсе, 
жангы кийимни окъуна магъ-
анасы чыкъмай къалады. Не 
зат болушурукъду амалны 
тюзетирге?

– Акълаучу пастала эки тюр-
люге юлешинедиле: зыбыры-
ракъла эм тири химиялы къу-
рамлары болгъанла. Пастала-
ны биринчи къаууму тишлени 
тышларын иги ариулайдыла,  
алай ала эмальны бузаргъа да 
боллукъдула. Алай  бла уа тиш-
ле бютюнда бек саргъаладыла, 
бузулгъан  эмальны тюбюнде 
сары  дентин кёрюнюрюкдю. 
Ол себепден а дайым хай-
ырланылгъан пасталаны бек 
зыбырларын алмагъыз. 

Тири химия къурамлары 
болгъан пасталада кючлю  
окислительле бардыла, ала 
тишлеге тийгенде, кислородну 
эркин  радикаллары къурала-
дыла, ала уа эмальны ичине 
киредиле, тишлерибизни сары 
неда боз бетли этедиле. 

Акълагъан пастаны сайлай 
туруп,  жаланда стоматолог  
болушургъа боллукъду, ауузну, 
эмальны эм тиш этлени бо-
лумларына жаланда ол багъа 
бичаллыкъды. Сизни тишле-
ригиз асыры сезимлиле эселе, 
акълаучу пасталаны хайырлан-
масагъыз игиди.  

 Бюгюнлюкде пастала кёп-
дюле.  Аладан бек къыймат-
лылагъа триклозанны-сопо-
лимерни мурдорунда жараш-
дырылгъанла саналадыла: 
ала бактериялагъа эм воспа-
лениялагъа къажау багъыуда 
хайырланыладыла.

Быллайла бир жолгъа кёп 
тюрлю жарсыуланы тамамлар-
гъа болушадыла – кариесден, 
тишлеге жабышхан затладан, 
аууздан келген ийисден, бак-
терияланы жаратылыуларын-
дан, эмальны къоруулаудан, 
тиш этлени къанауларындан, 
эмальны жукъарыуундан, асы-
ры сезимлиликден къутултады-
ла. Бу тюрлю пастала ауузда 
саулукъну сакълауда эм къый-
матлы дарманладыла.

БАЙСЫЛАНЫ Марзият.

«Тишлени болумлары ашыбыз, 
сууубуз бла байламлыды»

Энчи халда окъутуу
Жууукъ заманда Нальчикни 37-чи номерли орта 

школунда къулакълары иги эшитмеген сабийлени окъу-
турча онгла къураллыкъдыла. Алты айны ичинде  энчи 
усталыкълары болгъан устазла  аллай хар сабий  эмда  
къауум-къауумла бла да дерсле ётдюрлюкдюле.   

Бу мадар «Иги эшитмегенлеге   бюгюннгю амалланы 
хайыры бла   реабилитация этиу»  проектге кёре барды-
рылады. КъМР-ни Миллетлени ишлери  эмда жамауат 
проектле жаны бла министерствосу  проектни ишлетип 
башларгъа субсидия бергенди. 

Алчыланы санында 
Кёп болмай Къабарты-Малкъардан тёрт школ къырал-

ны беш жюз эм иги мектеплерини санына тюшгендиле. 
Алай бла Россейни  «Знание» эм «Биринчилени атлам-

лары» биригиуле  бардыргъан «Лига Знаний: школы и кол-
леджи» проектни  эсеплерине кёре, Хабазны, Аргуданны 
бла Исламейни 3-чю номерли школлары эм  Майскийни 
1-чи номерли гимназиясы  къыралны беш жюз эм иги 
мектеплерини тизмесине  къошулгъандыла. 

Тизмеде эм биринчи  окъуучуланы жетишимлерине эс 

бурулгъанды. Кеслерин айырмалы кёргюзтген окъуу уч-
реждениялагъа эсде къалырча саугъала берилликдиле. 
Эришиуню партнёру  «Просвещение» басма уа школла-
ны сайлауларына кёре жетишер предметден электрон 
китапла бла саугъаларыкъды. 

Къоркъуусузлукъ 
жалчытылынырча  

 
Нальчикни Билим бериу департаментинден билдир-

генлерича,   бу кюнледе 2023-2024  жангы окъуу жылгъа 
шахарны мектеплерини  хазырлыкъларын тинтирча 
ведомстволу комиссия    мониторинг бардырады.  

Специалистле эм биринчи билим бериу учрежденияны 
къоркъуусузлукъ жаны бла  паспортларына, мюлк- техни-
ка  мурдорларына, от тюшгенни билдирген,  терроризмге 

къажау туруу системалары мардалагъа келишгенлерине, 
суу, жылыу бла да  тынгылы жалчытылырларына  эм 
класслада хауа иги айланырча  мадаргъа эс бурадыла. 

Алай бла комиссияны келечилери айны орталарына 
дери шахарны  93 школунда болум бла шагъырейленип 
бошаргъа керекдиле.  

Урунургъа 
излегенлеге – тап амалла 

Жангы окъуу жыл башланыргъа айдан  аз заман къал-
гъанды. Болсада Балаланы Аслан бла Ислам,  окъуудан 
бош  заманларын керексизге жибермей, юйлерине  бир 
тюрлю болушлукъ этерге кюрешедиле. Къарындашла 
Нальчикни 32-чи номерли орта школунда окъуйдула,   

тогъузунчу классха ётгендиле. 
Ала  айтханнга кёре,  кеси къыйынлары бла ахча иш-

лерге, юйлерине  бир файда тюшюрюрге   таукел болуп,  
аталарына билдиргенлеринде, ол аланы  оюмларын бек  
жаратханды. Ызы бла  бир тюрлю  иш мажарыр къайгъы 
этгенди. Алай бла  бусагъатда жашла Къабарты-Мал-
къар къырал аграр университетни  терек бахчасында  
урунадыла.  

Закон бла бизни къыралда  сабий онтёрт жыл толгъан-
дан сора ишлеп башларгъа эркинди. Болсада кёбюсюнде 
алагъа профессионал билим керек болмагъан  ишле 
жетедиле. Алай хакълары МРОТ-дан аз болмазына да 
къаты контроль этиледи.  

– Бизге иш излеп келгенлени асламысына болушмай 
къоймайбыз. Бюгюнлюкде аланы танг кесеги  республи-
каны сабий эм жаш тёлю чыгъармачылыкъ къаласында, 
сабийлеге бакъгъан эм  реабилитация бардыргъан 
арада, Къабарты-Малкъар къырал эм  Къабарты-Мал-
къар къырал аграр университетледе, «КъМР- Медиа» 
учрежденияда  эм башха жерледе да урунадыла, – дейди   
Нальчикни урунуу, иш бла жалчытыу эм социал къоруулау 
арасыны таматасыны орунбасары Тимур Ерижоков. 

Иш бла жалчытхан арада, бир кезиуге  уруннган окъ-
уучулагъа айлыкъларындан тышында,  къошакъ халда 
1,5 минг сом да  тёлейдиле.  Эсге сала айтсакъ, жаш 
адамланы,  каникулладан  башха кезиуде да, бир тюрлю 
жерде ишлерге онглары барды.    

КУРДАНЛАНЫ Сулейман. 

Бийик жетишимле сакълайбыз

Адамны сыфатыны бир магъаналы кесеги тишлери-
диле. Ариулукъ, чырайлыкъ излегенле стоматология 
клиникалагъа жюрюгенлей турадыла. Тишлени къа-
лай сакъларгъа  боллукъду?  Бу соруугъа жууапны 
стоматолог Мокъаланы Валентина бергенди.

Суратдагъы юч аскерчи Че-
гем ауузундандыла. Ала бир 
кюн кетгендиле къазауатха. 
Атлы аскерде къуллукъ этип 
тургъандыла. Сол жанындан 
биринчи Аппайланы Татыуду. 
Ортадагъы бийик жаш аны 
киеу къарындашы Аккайла-
ны Махайны уланы Суфиян-
ды. Онг жанында къыйыр-
дагъы уа-Беттургудан Бек-
киланы Мухаммат. Жашла 
къайда, къалайлада уруш 
этгенлеринден хапарыбыз 
жокъду. 

Аппайланы Татыу урушдан 
сора Тёбен Чегемде юйюрю 
бла жашап тургъанды. Ол 
белгили журналистибиз, 
кёп жылланы «Заман» га-
зетибизни баш редакторуну 
орунбасары болуп тургъан 
Аппайланы Музафарны ата-
сыды.

Аккайланы Суфиян а уруш-
дан къайтмагъанды. Аны бир 
къызы къалгъанды. Ол да 
атасы урушха кетген кюнледе 
туугъан эди. Аминат Тёбен 

Чегемде жашайды.
Беккиланы Мухаммат да, 

урушдан сау-саламат къай-
тып, ууахтысы жетгинчи, 

юйюрю бла жашап тургъан 
хапары барды.

ЛЕЙУЛУН улу Х.

 Т.К. Мальбахов атлы къырал 
миллет китапханада жангы 
башламчылыкъла терк-терк 
бола турадыла. Анда башланн-
ган иги ишлени асламысы тёреге 
айланнгандыла. Бу кюнледе 
«Окъугъан август» деген аты бла 
акция къуралгъанды. Ол «Китап-
ханагъа китап саугъа эт» деген 
битеуроссей акцияны къурамын-
да бардырылгъанды.

Аны башында айтылгъан китап-
хананы директору Анатолий Ему-
зов ачханды. Ол ары келгенлени 
къонакъла бла танышдыргъанды. 
Аланы араларында КъМР-ни халкъ 
жазыучусу Моттайланы Светлана, 
«Горянка» газетни баш редактору   
Зарина Канукова, КъМР-ни сыйлы 
журналисти Къудайланы Владимир, 
Къабарты-Малкъарда Адамны эр-
кинликлери жаны бла уполномочен-
ный Зумакъулланы Борис, жазыучу 
Игорь Терехов, РФ-ни маданиятыны 
сыйлы къуллукъчусу Александра 
Арзанунц, башхала да болгъандыла.

Анатолий Гузерович, китапны, 
аны окъууну жашауда магъанасы-
ны юсюнден айтып, быллай ишле 
Россейни миллет жазыучуларын, 
китап чыгъарыучуланы, анга къыйын 
салгъанланы барын да бирикдириуде 

уллу себеплик этедиле дегенди. Аны 
бла бирге ол хар адам да жылгъа 
онекиден аз болмай иги китап окъ-
ургъа керекди деп, ол жаны бла 
тинтиу этген алимлени тохташдыр-
гъанларын юлгюге келтиргенди. 
Анатолий Емузов айтханнга кёре, 
«Китапханагъа китап саугъа эт» де-
ген битеуроссей акцияны хайырын-
дан библиотекагъа беш жюзге жете 
китап тюшгенди. Ары жюрюгенлени 
саны уа бюгюнлюкде жетмиш эки 

мингден атлагъанды.
Бирнинчи сёз Моттайланы Свет-

ланагъа берилгенди. Ол жашау эм 
чыгъармачылыкъ жолуну юсюнден 
айтханды. Не жылда къайсы китабы 
чыкъгъанын, анда эс неге бёлюннге-
нин да белгилегенди. Зумакъулланы 
Борис, окъууну хар бир адамгъа да 
къалай керек болгъанын черте, бу 
миллет библиотеканы республикада 
жашагъанлагъа къыйматлылыгъ-
ында тохтагъанды. Ол бу китапхана 

Къабарты-Малкъарда жашагъан кёп 
миллетли халкъланы маданиятларын 
кенг жайыуда уллу жетишимле этге-
нин белгилегенди. Дагъыда Борис 
Мустафаевич библиотекагъа элли 
китап саугъа этгенди, ол санда ке-
сини китапларындан сора да, эгечи 
КъМР-ни, КъЧР-ни да халкъ поэти 
Зумакъулланы Танзиляны назму, по-
эма жыйымдыкъларын келтиргенди.

Зарина Канукова кесини жашауун-
да Миллет библиотека не магъана 
тутханын, аны бла байламлыкъларын 
белгилегенди. Къудайланы Влади-
мир китап чыгъарыу бла не заманда 
да байламлы болгъанды. Ол да был-
лай акцияланы хайырларын чертген-
ди – ала окъуучуну бла китапны бирге 
тюбешдиредиле, дегенди ол.

Игорь Терехов, быллай кюнню бай-
рамгъа санагъанын айтып, аны бла 
алгъышлагъанды ары келгенлени. 
Аны бла бирге кесини бусагъатлада 
Санкт-Петербургда чыкъгъан китабы 
бла шагъырей этгенди жыйылгъан-
ланы.

Александра Арзанунц китаплагъа 
жангы солуу алдыргъанлары ючюн 
быллай ишле бла кюрешгенлеге 
ыразылыгъын билдиргенди. Аны бла 
бирге ол кесини, анда болгъанланы, 
ары келир онглары болмай къал-
гъанланы да атларындан Анатолий 
Гузеровичге, китапханада ишлеген, 
анда аллай жылыулу халны тутхан 
библиотекачылагъа да ыспас эт-
генди, жазыучулагъа уа илхам бла 
жангы чыгъарамаланы къууанчын 
тежегенди.

 КЕРТИЛАНЫ Сакинат.

Ким биледи къачан, къалай келип 
тюшген болур эди шаптал жемишни 
ташчыгъы, тардан элге баргъан 
жолну жанына, бийик жаргъамны 
къыйырына. Бираздан а топуракъ 
жапды юсюн.

Киши аны кёрген, билген да жокъ. 
Жайны исси кюнлеринде анга бир 
тамычы суу къуйгъан да болмады, 
тамырларын суусапдан къанды-
рыргъа. Ол а эки жарылды, аны 

ичинден халы тенгли бутакълыкъ 
чыкъды. Сора бираздан а жерни 
жырып, жарыкъ дуниягъа чыкъды, 
кюнню кёрдю. Аз-аздан, анга же-
тер акъылда, бутакъларын созуп 
тебиреди.

Жазны жылы кюнлери келселе 
жап-жашил чапыракъла къонар 
эдиле алагъа. Узакълада, бийикле-
де айланыучу жел  жетсе  алайгъа, 
терек чапыракъла къарс къагъып 
тебирер эдиле.

Кийик жаныуарла келселе, чапы-
ракъланы юзмей къоймаз эдиле. 
Неда кеслерин ышып, ненча кере 
сындырыргъа къойгъандыла. Терек 

сюймейди аланы. Алай эте, къуу-
аннганы,  жарсыуу да бола, жазла, 
къышла да бир бирлерин алыша, 
жылла оздула. Шаптал терекчик иги 
уллу да болду. Жазда исси кюнледе 
кенг чапыракълы бутакълары бла 
салкъын этеди.

Жолоучу, малчы келсе алайгъа  
тохтар, терек  салкъынында олту-
руп. Солур, намазын этер, зикир 
окъур. Терекни, къудуретни жарат-
хан Аллахха минг шукур этер. Сора 
суусабындан терекге да юлюш этер, 
жемишинден да къабар.

Кюзде уа терекни чапыракълары 
сары алтын бояу алырла. Бутакъ-
ларындан айырылырла. Тёгерек-тё-
герек бурула келип, терек тюбюнде 
жатарла. Бирлери уа, жел бла 
ойнай,  сыртлагъа чыгъарла  неда 
черекге тюшюп, аны бла ёзенлеге 
жюзюп кетерле.

Алай бла  кёп жылла оздула. 
Тёлюле бир бирлерин алышады-
ла. Терекни жашауу бирди: жазда 
чагъады, жашнайды. Жайда, кюзде 
жемишлери бла адамланы къууан-
дырады. 

Кюзде чапыракълары тюшселе 
уа, адамла бутакъларына  тюр-
лю-тюрлю бояулу журунчукъла 
тагъарла. Ала да желде ойнарла, 
тепсерле. Терек алагъа да ыразы-
ды. Аланы тауушларына тынгылай, 
эрикмей турады. Шаптал терек  
адамлагъа кёп жемиш бергенди.

Бирде уа  жахилле  келдиле 
алайгъа. Шапталны, адамлагъа 
жемиш берген терекни,  туурадыла 
да, жардан энишге атдыла. Тёмме-
гин къоюп алайда. Энди, исси кюн, 
салкъын да жокъ алайда,  жайда уа 
жемиш кёрмезсе.

Кёп сынауланы кёрюп турду же-
миш терек, ёмюрлени саркъууунда. 
Кёп болгъан ишлеге да шагъат эди 
ол. Халкъ  сюргюннге кетгенде, ит-
лени сынсыгъанлары, улугъанлары 
кёпге дери эсинде тургъанды. Кёп 
жылладан сора адамла,  ызларына 
къайтханда, акъсакъал кишиле аны 
къучакълап, уппа этгенлерин да 
унутмагъанды.

Энди уа сюеледи алайда жаралы 
терек тюккюч болуп, чакъмай, жа-
хилликни эсгертмеси.

Бу ташны биринчи кере  къауум 
жыл мындан алда Тетууланы Хадис 
бла Эл-Тюбюне Къулийланы Къай-
сынны юйюне баргъанда кёрген 
эдим. Бир жол Хадис сёлешеди: 
«Сен къурулушчу болгъанынгы 
билеме. Мени бла кел. Къайсынны 
юйю тозурап турады. Оюлур халгъа 
жетгенди. Ремонт этер акъылыбыз 
барды. Неден башласакъ тап бо-

лур. Сен да оюмунгу айтсанг эди», 
- дейди.

Ол жанына биринчи кере бара эдим 
да, къарамым бийик къаяладады. 
Деменгили къаяла, таула. Чукуйлары 
бла акъ булутланы жыра, бийиклеге, 
аламгъа, гъаршха тартылгъанла.

Тау ауузларында бола тургъанма. 
Кёп кере бийиклеге да ёрлегенме. 
Акъ Къаяны башындан энишге да 
къарагъанма. Была  барысы да кесле-
рича сейирликле. Алай Чегем тары уа  
бир башха тюрлюдю, жомакълыды.

Алагъа къарай, Эл-Тюбюне къалай 

жетгенибизни да билалмадым. Къап-
чагъай Къаяны кёргенде уа,  бютюн  
тамаша болдум - ол уста киши балта 
бла жонуп алгъанча алай эди. Алагъа 
да къарай, сейир эте, Къайсынны 
юйюне  жетдик.

Кертиси бла да буруннгулу юй. 
Таш къабыргъалары, агъач эшиги, 
терезеси бар. Орта чигинжиси, ар-
къауу, хырыклары, тиреулери кёп 
жылладан бери юйде этилип тургъан 
от жалынындан, къара бояу  бетли 
болгъандыла.

Аркъауну бир жанына суу ётюп, 
чирип тура эди. Башына чыгъабыз. 
Анда малла айланнгандыла да, заран 
келтиргендиле.  Алайладан а жауун, 
къар суула ётюп, агъачланы чирит-
гендиле. Алагъа да къарап, чынг 
аллын ишни неден башларгъа керек 
болгъанын тохташдырып, ызыбызгъа 
тебирейбиз.

Элден бираз энишгерек  баргъан-
лай эслейбиз бу ташны. Уллу состар 
таш, ол  бек къаты болады. Бу уа тюз 
ортасындан жарылып турады. Аллай 
уллу, къаты таш къалай эки атылгъан 
болур деп сагъыш да этебиз. Хадис 
да, мен да оюмларыбызны айтабыз. 
Аны бла къалады.

Кёп болмай Эл-Тюбюне жумуш бла 
барыргъа тюшеди. Ишими тынды-
рып, ызыма къайтып келе, Жарыл-
гъан ташны къатында тохтадым.

Кёп жылладан бери къалай тура 
эсе да,  тюз ол халдады. Не затха эс 
бурдум:  аны жарылгъаны  кенгирек  
болуп тура эди.

Ким биледи, не къыйынлыкъ жетди 
анга, нек жарылды? Бирде таш да жа-
рылады, деп бошдан айта болмазла.  
Бир жарылгъан жери болуп ары суу 
кирип, къышда  бузлап, жарылгъан 
жерин кенгерте барамы  болур?

Къалай –алай эсе да, ол кёпден 
бери Эл-Тюбю элге жете келген жерде 
Чегем сууну онг жагъасында къаты 
орналгъанлай турады. Сууну бирси 
жанындан  къарасанг да, туура кё-
рюнеди Чегем тарыны жаралы ташы.

    
ОСМАНЛАНЫ Хыйса.

Алтынчы августда  Къа-
барты-Малкъарда Шимал-
Кавказ профсоюз жаш тёлю 
форум эм «СКФО-ну про-
фсоюз алчысы»  деген эри-
шиуню регион кезиую баш-
ланырыкъды. Юч кюнню 
ичинде, тогъузунчу августха 
дери,  конкурс сынаулада 
бек ётгюрле, билимлиле 
баям боллукъдула. 

Эришиуде кеслерини фах-
муларын кёргюзтгенлени 
жаш тёлю профсоюз ишге 
къатышдырлыкъдыла эм 
ала усталыкъ жаны бла 
ёсерча онгла къурарыкъ-
дыла. 

Программаны чеклеринде 
профсоюз  федерацияны 
таматасыны орунбасары 
Александр Шершуков бла 

тюбешиу бардырыллыкъды, 
анда Россейде профсоюз-
ланы тарыхыны юсюнден 
айтыллкъды, бюгюнлюкде 
жаш тёлюню бирикдирир 
онгла сюзюллюкдюле, жаш 
тёлю профсоюзла тамам-
ларыкъ ишле белгилени-
рикдиле. 

Белгилисича, профсоюзла 
совет жыллада бек бай ор-
ганизация болгъандыла эм 
ишлеген адамланы эркинли-
клерин къоруулагъандыла. 
Аны бла чекленмей, урунн-
ган адамла жашау журтла  
бла да жалчытылыннган-
дыла, аланы профсоюз-
ла кеслерини ахчаларына 
ишлегендиле. Санаторный 
путёвкала бла да бу ор-
ганизация жалчытханды. 

Бюгюнлюкде организация 
жангыдан кюч ала барады. 
Аны ишине жаш адамланы 
къошууну магъанасы уллуду. 

Форумда Россейни жа-
лынчакъсыз профсоюз-
ларыны федерациясыны 
секретары, СКФО-да  уа 
башчысы Фаина Тлехуго-
ва, Чечен Республикада 
федерацияны таматасы 
Хусайн Солтагереев, Къа-
барты-Малкъарны жаш тёлю 
министри Азамат Люев эм 
башхала сёлеширикдиле. 

Дагъыда форумда проект-
леге грантла алыр амалла, 
профсоюзланы жаш тёлюню 
арасында политикасы сю-
зюллюкдю. 

БАЙСЫЛАНЫ Марзият.

 Табийгъат

Китапланы 
бирикдирген кючлери

Къазауатха бирге кетген эдиле

Не заманда  да  элде 
фельдшер сыйы жю-

рюген, кёп затны билген, ан-
гылагъан адам болгъанды. 
Эллиле азчыкъ ауругъанлай 
окъуна бек биринчи  анга 
барадыла. Ол а аурууну тох-
ташдырады, багъыу амалла 
этеди, керек болса, саусузну 
район неда шахар боль-
ницагъа ашырады. Андан 
сора да, укол, массаж этген 
да – ол. Ма ол жумушланы 
тынгылы тамамлар ючюн 
а,  ол ишине толусунлай 
берилирге керекди. Жа-
белланы Ануарны къызы 
Зухура ма аллай фельдшер 
болгъанды.

Аны эллиле бюгюн да 
жюрек ыразылыкъ бла эс-
гередиле, аны юсюнден 
жазарымы да ала тилеген-
диле. Зухура бу ишде  элли 
жылдан артыкъ заманны 
ишлегенди. Эл-Тюбюндеги 
амбулаторияда фельдшер-
лик, таматалыкъ да этген-
ди, сайлагъан ишине толу-
сунлай берилгенди. Сегиз 
жылны ичинде эки элге да 
жангыз кеси жууаплы бол-
гъанды. Машина жокъ эди. 
Саусузгъа чакъырсала, кёп 
кере жыяу барыргъа тюш-
генди. 

Бир кезиуде аны туугъан 
эли Булунгугъа да жи-

бергендиле ишлерге, алай 
бир кесекден артха къай-
тыргъа тюшгенди. Къыркъ 
алты жылны ичинде эллиле-
ге болушханлай тургъанды. 
Къаллай бир балагъа  кин-
дик аналыкъ этгенди! Санап 
саны жокъду. 

Медицинаны ол анасы-
ны тилеги бла сайлагъан-
ды. Анга ёмюрден-ахыргъа 
кертичилей къалгъанды. 
Ишине асыры берилгенден, 

юйюр къураргъа окъуна же-
тишалмагъанды. Болсада 
кёплеге аналыкъ этгенди. 

Уллайгъан а дамланы 
жокъласа уа, ала ау-

ругъан жерлерини угъай, 
жашаууларындан хапар ай-
тып башлаучу эдиле. Ала 
бла ушакъларындан сора, 
Зухура, фельдшер тынгы-
лы психолог да болургъа 

кереклисине тюшюнюп, 
Москвада психолог-юрист 
жаны бла да билим алгъан-
ды. Аны бла чекленип да 
къалмагъанды, ара шаха-
рыбызда экономика универ-
ситетни да бошагъанды. Хар 
жаны бла билимли болургъа 
итиннген тиширыу, сайлагъ-
ан усталыгъын да ёсдюрю-
уню къайгъысын кёргенди. 
Хар беш жылдан тийишли 
курсланы ётгенди. Онко-
логия аурууну башланнган 
заманында ачыкълау жаны 
бла сертификаты да бол-
гъанды.

Медицинада ишлегенлени 
къайсысы да бек биринчи 
жан аурута билген, болуш-
лукъгъа келирге ашыкъ-

гъан, уллу кёллюлюк этме-
ген адамла болургъа керек-
диле. Зухурада ол ышанла 
бар эдиле. Ол башха адам 
бир зат бла къыйналгъанын 
эшитсе, анга мычымай жет-
генди. Ма аны ючюн  элли-
лерини уллусу, гитчеси да 
аны бек сюйгендиле, намы-
сын-сыйын да кёргендиле.

Ол ишлеген элли амбу-
латорияда не заманда да 
тазалыкъ, тизгинлик эслен-
мей къалмай эди. Хар зат да 
– жеринде. Фельдшер-аку-
шер пунктха кюн сайын бек 
аздан онбир-онбеш адам 
келе эди, ол хар бирине 
да заманын къызгъанмай 
бёлгенди.

Аны телефону бир заман-
да да ёчюлмегенди. Не 

кечгиде да эллилери анга 
базынып сёлешгендиле. Ол 
а бир заманда да болушлукъ 
тапдырыргъа угъай деме-
генди. «Къабарты-Малкъар 
Республиканы саулукъ сакъ-
лаууну сыйлы ишчиси» де-
ген махтаулу ат да анга бош-
дан берилмегенди. Ол анга 
сайлагъан усталыгъына 
кертичилиги, аны иги бил-
гени, анга жууаплы кёзден 
къарагъаны ючюн тийишли 
болгъан эди. КъМР-ни Пра-
вительствосуну, Саулукъ 
сакълау министерствосуну 
атларындан да ол кёп кере 
саугъаланнганды. Эллилери 
да депутатха бир ненча кере 
айыргъандыла.  

Жабелланы Ануарны къы-
зы Зухура жашауун алыш-
ханлы эки жылдан атлагъ-
анды, алай эллилери аны 
унутмайдыла, уллу хурмет 
бла сагъынадыла.

ХОЛАЛАНЫ Марзият.

Аты иги бла айтылгъанлай турады

Росгвардияны КъМР-де Управлениясыны 
келечилери  «Жюрекден жюрекге» акци-
ягъа къатышып, республикада саулукъ 
сакълау учрежденияланы кереклерине  
къан бергендиле. Аны аллында уа ала Къан 
къуюучу станцияда тийишли медицина 
тинтиуледен ётгендиле - деп билдириледи 
ведомствону пресс-службасындан. 

Алай бла ол кюн Къан къуйгъан арада  
ондан артыкъ  росгвардиячы тогъуз литрге 
жууукъ къан бергендиле. Аскерчиле акци-
ягъа жыл сайын тири къатышадыла. Бел-
гилисича, донор къан артыкъ болмайды, 
ол себепден биреуленни жандауурлугъу 
бла  къыйын болумгъа тюшгенни жашауун  
сакъларгъа онг табылады.  

- Ведомствода къуллукъ этгенле быллай 
тёрели акцияладан тышында, башха ке-
зиуде да, заманларын аямай, къан берип 
болушургъа итиннгенлерин энчи белгилер-
чады. Аланы  дайым билеклик  этгенлери, 
бизге уллу  себеплик  тапдырады, - дейди  
Къан къуйгъан араны донор кадрланы 
хазырлау жаны бла  бёлюмюню таматасы 
Мая Афаунова.

Жандауурлукъну
юлгюсю

Кёп болмай Россейни 
МВД-сыны «Бахсан» бё-
люмюнде къуллукъ этген-
ле Исламейде жашагъан 
47-жыллыкъ тиширыу бла 
байламлы уголовный ишни 
тинтип бошагъандыла.  Ол 
РФ-ни  Уголовный кодекси-
ни 171.3-чю статьясына кёре 
терсленеди.  

Ачыкъланнган шартлагъа 
кёре, тиширыу белгисиз-
леден контрафакт спирт  
алып, сатаргъа айланнган-
ды.   Полициячыла аны жа-
шау журтун тинтгенлеринде, 
спирт къошулгъан ичгиле 
бла къырал белгиле салын-
магъан 25, 0,5 эм 0,7-лит-
рлик   6960 чакълы  шеша 
тапхандыла.  Алада аракъы 

эм чагъыр чыгъаргъан бел-
гили  компанияланы этикет-
калары жабышдырылып 
тура эдиле.  

Тинтиуледен сора  ичгини 
ГОСТ-ха келишмегени эм 
кючлюлюгю  да  36 градус-
дан озмагъаны белгиленн-
генди.  

Право низамны сакълау-
чула тохташдыргъанлары-
ча, жут тиширыуну хатасын-
дан сатыу-алыу белгилени 
иелерине 1,5 миллион сом 
къоранч этилгенди. Бюгюн-
люкде терслеу дау сюдге 
берилгенди.

 КъМР-ни МВД-ны 
пресс-службасы. 

Жутлукъ 

Жалгъан аракъы сатханды


